Рабиға Ералы
Зайберт атындағы зал
М.Қозыбаев атындагы Солтүстік Қазақстан университетінің тарих мұражайында археолог, тарих ғылымдарының докторы, профессор Виктор Зайберт атындагы залдың салтанатты ашылуы өтті.
Ғалым көзі тірі болғанда үстіміздегі жылғы 30 қыркүйекте 75 жасқа толар еді. Залда белгілі археологтың еңбектері, фото-бейнематериалдары, жеке заттары жинақталған. Интерактивті стендтердің көмегімен келушілерге көрнекті қазақстандық археологтың өмірбаяны, ғылыми жаңалықтары, мұрасы туралы айтылды.
Залдың ашылу салтанатына Виктор Зайберттің зайыбы, ағасы, шәкірттері қатысты. Солардың бірі “Ботай” тарихи-мәдени мемлекеттік музей-қорық қорының директоры Қуаныш Шақшақов.
- Мен Виктор Федоровичтің шәкіртімін. 2001 жылы ол мені археологиямен таныстырды. Алдағы 5-6 қазан күндері Ботай қорық-музейінде Виктор Федоровичтың археологиялық зерттеулеріне, атап айтқанда, “Ботай" мәдениетіне арналған ғылы- ми-практикалық конференция өтеді, -дейді Қуаныш Шақшақов.
Виктор Федорович - тарих ғылымдарының докторы ғана емес, Герман археологиялық институтының, Қазақстан Республикасы Қоғамдық ғылымдар академиясының корреспондент-мүшесі.
Ботай мәдениеті — ежелгі адамның алғаш рет жылқыны қолға үйретуімен мәлім. Ал оны әлемге танытқан Виктор Зайберттің есімін ерекше атап өткен жөн. Тас дәуірінің ескерткіштерін зерттеу саласындағы маман - бірнеше ғылыми жаңалықтардың және Солтүстік Қазақстанның ежелгі тарихы туралы 100-ден астам кітаптар мен мақалалардың авторы.
Оның өмірі М.Қозыбаев атындағы Солтүстік Қазақстан университетімен тығыз байланысты. Мұнда ол оқытушы, тарих кафедрасының меңгерушісі, декан, проректор бо- лып жұмыс істеді. Сондай-ақ университеттің оқу-ғылыми орталығын басқарды, Солтүстік Қазақстан археологиялық экспедициясының жетекшісі болды.

